
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

অন্বেষণ



আজিও জানিনে আমি হেথায় কি চাই!

কখনো রূপেতে খুঁজি নয়ন উৎসব,

পিপাসা মিটাতে চাই ফুলের আসব,

কভু বসি যোগাসনে, অঙ্গে মেখে ছাই॥


কখনো বিজ্ঞানে করি প্রকৃতি যাচাই,

খুঁজি তারে যার গর্ভে জগৎ প্রসব,

পূজা করি নির্ব্বিচারে শিব কি কেশব,—

আজিও জানিনে আমি তাহে কিবা পাই॥


রূপের মাঝারে চাহি অরূপ দর্শন।

অঙ্গের মাঝারে মাগি অনঙ্গস্পর্শন॥


খোঁজা জানি নষ্ট করা সময় বৃথায়,—

দূর তবে কাছে আসে, কাছে যবে দূর।

বিশ্রাম পায় না মন পরের কথায়,

অবিশ্রান্ত খুঁজি তাই অনাহত-সুর॥

